
PERUTUSAN DATUK BANDAR 

MESYUARAT MAJLIS BIL. 8 TAHUN 2026 

KHAMIS, 27 OGOS 2026 (14 RABI’UL AWWAL 1448) 

DEWAN BUNGA TANJUNG, PETALING JAYA. 

 

BISMILLAHIRRAHMANIRRAHIM, 
 
Assalamualaikum Warahmatullahi Wabarakatuh, 

Salam Malaysia MADANI, salam Kita Selangor dan salam Petaling Jaya 

bandar raya paling bahagia dan mampan. 

 

1. Alhamdulillah, syukur ke hadrat Ilahi atas segala limpah kurnia-Nya, 

dapat kita bersama menghadiri Mesyuarat Majlis pada hari ini. Selawat 

dan salam kepada Nabi Muhammad SAW, keluarga Baginda, para 

sahabat dan bagi mereka yang mencontohi Baginda SAW. 

 

 Terima kasih saya ucapkan kepada Yang Berhormat Ahli Dewan 

Negeri, Penyelaras DUN Taman Medan, Ahli-ahli Majlis, Timbalan 

Datuk Bandar, Timbalan Setiausaha (Pengurusan), pengarah-

pengarah, pegawai-pegawai serta warga kerja MBPJ atas kerjasama 

yang diberikan. 

Majlis merakamkan setinggi-tinggi tahniah kepada kontinjen Selangor 

atas kejayaan muncul juara keseluruhan SUKMA XXII Selangor 2026 

dengan kutipan 101 pingat emas, 73 perak dan 71 gangsa. 

 
Kejayaan membanggakan ini membuktikan keunggulan serta prestasi 

cemerlang atlet Selangor yang tampil semangat juang yang tinggi, 

disiplin dan komitmen yang tinggi sepanjang temasya berlangsung.  

 
MBPJ turut merakamkan penghargaan kepada seluruh atlet, barisan 

jurulatih, pegawai, sukarelawan serta semua pihak yang telah 

memberikan sokongan dalam memastikan kejayaan kontinjen Selangor 

pada temasya SUKMA kali ini. 

 
2. MALAYSIA MADANI: KESEJAHTERAAN DINIKMATI 

 
 
Tanggal 31 Ogos setiap tahun merupakan tarikh keramat seluruh 

rakyat Malaysia. Tarikh bersejarah ini amat bermakna kerana pada 

tarikh ini kita menyambut Hari Kebangsaan sebagai tanda kesyukuran 

atas nikmat kemerdekaan yang dikecapi.  

 
Setiap tahun, sambutan Hari Kebangsaan diraikan dengan pelbagai 

acara di semua peringkat institusi melibatkan agensi kerajaan dan 

masyarakat. Malaysia MADANI: Kesejahteraan Dinikmati telah dipilih 

tema Hari Kebangsaan dan Hari Malaysia 2026.  

 
Perasaan betapa tingginya nilai dan erti kemerdekaan dalam kalangan 

mereka yang pernah berjuang untuk mencapai kemerdekaan tidak 

mampu diterjemahkan melalui penulisan ataupun kata-kata. Hanya 

mereka yang secara langsung dalam perjuangan mencapai 

kemerdekaan ini dapat menghayati dan merasai sendiri betapa 

tingginya nilai sebuah kebebasan yang kita nikmati pada hari ini. 

 
Setelah 69 tahun merdeka, kemerdekaan yang diwariskan kepada kita 

bukan sekadar kebebasan daripada penjajah, tetapi merupakan 

amanah untuk terus memelihara keamanan, memperkukuh perpaduan 

dan memastikan kesejahteraan dapat dinikmati oleh seluruh rakyat.  

 
 MBPJ telah melancarkan Majlis Pelancaran Kempen Kibar Jalur 

Gemilang 2026 pada 11 Ogos yang lalu. Sebanyak 1,000 Jalur 

Gemilang telah dipasang di jalan-jalan protokol, premis MBPJ dan 

lokasi tumpuan di sekitar Petaling Jaya, manakala 5,000 lagi telah 

diedarkan kepada Ahli Majlis dan warga kerja MBPJ untuk dikibarkan di 

lokasi masing-masing. Sebanyak 8 program telah dirangka sempena 

menyambut Bulan Kebangsaan ke-69 khusus untuk memupuk 

semangat patriotik. 

 
Selari dengan semangat cintakan negara, semua agensi, premis 

perniagaan, kediaman turut dituntut untuk bersama-sama meraikan 

sambutan bulan kebangsaan dengan mengibarkan Jalur Gemilang di 

premis masing-masing dan menjaga kebersihan dan keceriaan 

bangunan serta mengindahkan persekitaran dengan pemasangan 

lampu pada waktu malam. Kibarkanlah Jalur Gemilang ini dengan 

penuh rasa bangga semangat patriotisme dan rasa cinta tanpa 

berbelah bahagi kepada negara.  

Jalur Gemilang ialah simbol kedaulatan, kemerdekaan dan 

kebanggaan negara kita. Mengibarkannya bukan sekadar tradisi, tetapi 

satu komitmen untuk memelihara kehormatan Jalur Gemilang. 

 
 Majlis ingin mengingatkan agar pengibaran bendera Jalur Gemilang 

hendaklah berada dalam keadaan baik, tidak lusuh serta yang paling 

utama adalah dipasang dalam kedudukan yang betul.  

 
 Pastikan bendera tidak menyentuh tanah. Elakkan menggunakan Jalur 

Gemilang sebagai alas, penutup barang, atau dekorasi biasa. Jaga 

kebersihan dan elakkan meletakkan Jalur Gemilang di tempat yang 

tidak sepatutnya. 

 
3. MBPJ TERIMA PENGIKTIRAFAN PUBLIC SERVICE EXCELLENCE 

RECOGNITION 

 
Majlis telah dipilih sebagai penerima Public Service Excellence 

Recognition sempena Waste Management Association of Malaysia  

(WMAM) Annual Conference 2026 sebagai pengiktirafan atas 

komitmen, usaha dan pencapaian berterusan Majlis dalam 

mempertingkatkan kualiti penyampaian perkhidmatan awam, 

khususnya dalam aspek pengurusan sisa pepejal, kebersihan awam 

dan kelestarian alam sekitar. 

 
Pengiktirafan ini bertujuan menghargai pihak berkuasa tempatan yang 

menunjukkan kecemerlangan dalam penyampaian perkhidmatan serta 

komitmen dalam memastikan persekitaran bandar yang bersih, 

selamat, mampan dan berkualiti untuk komuniti.  

 
Pemilihan MBPJ sebagai penerima pengiktirafan ini mencerminkan 

usaha MBPJ dalam memperkukuhkan pengurusan sisa dan kelestarian 

bandar melalui pelaksanaan pelbagai inisiatif yang memberi manfaat 

kepada masyarakat.  

 
Pendekatan yang dilaksanakan bukan sahaja memberi tumpuan 

kepada aspek penyampaian perkhidmatan yang berkesan, malah turut 

menekankan kepentingan pendidikan, kesedaran dan penglibatan aktif 

komuniti dalam usaha mewujudkan persekitaran bandar yang lebih 

bersih dan lestari. 

 
Antara inisiatif yang mencerminkan komitmen tersebut ialah PJ Eco 

Recycling Plaza, yang dilaksanakan sebagai salah satu platform bagi 

memperkukuhkan pendidikan, kesedaran dan amalan kitar semula 

dalam kalangan komuniti. Inisiatif ini menyokong usaha MBPJ dalam 

membudayakan pengurusan sisa yang lebih bertanggungjawab serta 

menggalakkan masyarakat memainkan peranan secara aktif dalam 

pemeliharaan alam sekitar. 

 
MBPJ turut melaksanakan pelbagai inisiatif berkaitan pengurusan sisa 

dan kelestarian bandar, termasuk Green Public Procurement dan SS2 

Smart Waste Solution Lab. Pelaksanaan inisiatif-inisiatif ini 

memperlihatkan kesungguhan MBPJ dalam menerapkan pendekatan 

yang lebih inovatif, cekap dan mampan dalam pengurusan sisa serta 

penyampaian perkhidmatan awam. 

4. PELAN TINDAKAN BANGUNAN RENDAH KARBON 

 
 Pelancaran Pelan Tindakan Bangunan Rendah Karbon Petaling Jaya 

merupakan satu lagi detik bersejarah yang memperlihatkan 

kesungguhan MBPJ dalam memacu transformasi sektor bangunan.  

 
 Pelan tindakan ini menjadi hala tuju dalam memastikan setiap 

pembangunan baharu dan kerja ubah suai di Petaling Jaya mengambil 

kira elemen kecekapan tenaga, tenaga boleh diperbaharui serta 

pengurangan pelepasan karbon. 

 
 Pelancaran ini adalah hasil berterusan MBPJ dalam membentuk dasar, 

garis panduan dan inisiatif yang mampu menjadikan bangunan-

bangunan di Petaling Jaya mencapai taraf Bangunan Rendah Karbon. 

 
 Program libat urus yang diadakan juga mendapat kerjasama yang baik 

kerana kejayaan agenda bandar rendah karbon tidak boleh dicapai 

oleh pihak berkuasa tempatan sahaja. Ia memerlukan komitmen dan 

kerjasama erat dari semua pihak, khususnya pemaju, perunding 

profesional (arkitek, jurutera), Orang Yang Berkelayakan (PSP) serta 

pemain industri pembinaan. 

 
 MBPJ mengajak pihak berkepentingan untuk bersama merealisasikan 

hasrat menjadikan Petaling Jaya sebuah bandar raya rendah karbon 

dengan mengintegrasikan elemen kecekapan tenaga sejak peringkat 

perancangan dan reka bentuk bangunan, seterusnya dilaksanakan 

sepanjang proses pembinaan sehingga bangunan siap dan beroperasi. 

 Dalam konteks ini, Malaysian Standard MS 1525 perlu dijadikan 

sebagai rujukan utama dan panduan terbaik dalam mereka bentuk 

bangunan yang lebih cekap tenaga, selesa, mampan dan berdaya 

tahan terhadap cabaran perubahan iklim. 

 
 Kerjasama dan perkongsian kepakaran antara MBPJ dan pihak 

berkepentingan mampu melahirkan lebih banyak bangunan cekap 

tenaga, memperluaskan penggunaan tenaga boleh diperbaharui dan 

memperkukuhkan Petaling Jaya sebagai sebuah bandar raya rendah 

karbon yang menjadi contoh kepada pihak berkuasa tempatan di 

Malaysia. 

 
5. MBPJ PERKUKUH KESELAMATAN DAN KETELUSAN URUSAN 

PELESENAN 

 
 MBPJ terus memperkukuh komitmen dalam memastikan penyampaian 

perkhidmatan awam yang cekap, mudah, selamat dan telus, 

khususnya dalam urusan permohonan serta pengurusan lesen 

perniagaan. 

 
 Seiring dengan usaha tersebut, MBPJ memperkenalkan kempen 

“Tidak Faham? Tanya Abang dan Kakak Lesen! Kami Sedia 

Membantu!” sebagai satu pendekatan proaktif untuk memperkasakan 

akses orang awam kepada maklumat pelesenan yang tepat, sahih dan 

diperoleh terus daripada pihak berkuasa tempatan.  

 Inisiatif ini turut memberi penekanan aspek keselamatan transaksi 

dalam menangani risiko penipuan yang boleh berlaku melalui 

penyamaran atau penggunaan saluran tidak rasmi. 

 
 Melalui kempen ini, pemohon lesen dan komuniti perniagaan diseru 

agar sentiasa mengambil langkah berjaga-jaga sekiranya menerima 

sebarang maklumat, bil, arahan pembayaran atau tawaran 

perkhidmatan yang meragukan atas nama MBPJ. Sebarang urusan 

yang menimbulkan keraguan hendaklah disemak dan disahkan terlebih 

dahulu sebelum sebarang pembayaran atau tindakan dibuat. 

 
Bagi memastikan setiap transaksi dilaksanakan dengan selamat, orang 

ramai dinasihatkan supaya memastikan bil yang diterima adalah sah 

dan direkodkan dalam sistem MBPJ. Sebelum membuat sebarang 

pembayaran, semakan terhadap butiran bil dan nombor akaun 

hendaklah dibuat melalui portal pembayaran rasmi ePay MBPJ.  

 
Langkah ini penting bagi memastikan setiap pembayaran dibuat 

kepada saluran yang sah dan seterusnya mengurangkan risiko menjadi 

mangsa penipuan. Sekiranya memerlukan penjelasan atau 

pengesahan lanjut berkaitan urusan pelesenan, boleh menghubungi 

saluran rasmi WhatsApp dan Telegram: 013-9410146, e-mel: 

smartlesen@mbpj.gov.my dan talian pejabat 03-7960 4667. 

 
Sehubungan itu warga Petaling Jaya khususnya komuniti perniagaan 

dan pemohon lesen, diseru agar menjadikan amalan semak sebelum 

bayar sebagai satu budaya dalam setiap urusan.  

mailto:smartlesen@mbpj.gov.my

6. PEMERKASAAN KOMUNITI DALAM PENCEGAHAN DAN 

KAWALAN DENGGI 

 
 Penglibatan komuniti merupakan elemen penting dalam memperkukuh 

usaha pencegahan dan kawalan demam denggi di Petaling Jaya. 

Keberkesanan tindakan pihak berkuasa dalam menangani penularan 

denggi bukan sahaja bergantung kepada intervensi yang dilaksanakan 

malah turut dipengaruhi oleh tahap kesedaran, kerjasama dan 

penglibatan aktif masyarakat. 

 
 Jabatan Perkhidmatan Kesihatan dan Persekitaran telah mengambil 

langkah proaktif melalui penubuhan SEDAR (Search and Destroy 

Aedes Ranger) sebagai satu pendekatan berasaskan komuniti dalam 

memperkukuh pencegahan dan kawalan pembiakan nyamuk Aedes. 

 
 Inisiatif SEDAR yang pada asalnya bermula sebagai gerakan komuniti 

berskala kecil telah berkembang sebagai platform kerjasama antara 

MBPJ dengan masyarakat. Pendekatan ini membolehkan komuniti 

memainkan peranan secara langsung dalam mengenal pasti potensi 

tempat pembiakan Aedes, mengambil tindakan pencegahan serta 

menyalurkan maklumat berkaitan risiko denggi kepada pihak berkuasa. 

 
 Sebanyak 173 Kumpulan SEDAR telah ditubuhkan di seluruh kawasan 

pentadbiran Petaling Jaya, melibatkan kawasan perumahan, tapak 

pembinaan dan institusi pendidikan. Perkembangan ini mencerminkan 

tahap kesedaran serta komitmen komuniti yang semakin meningkat 

dalam menyokong agenda kesihatan awam dan mewujudkan 

persekitaran bandar yang lebih selamat serta kondusif. 

 
 Pendekatan ini membolehkan tindakan pencegahan dan kawalan 

dilaksanakan dengan lebih cepat, bersasar dan berkesan, khususnya 

di lokaliti yang dikenal pasti mempunyai risiko penularan atau 

merupakan kawasan wabak dan lokasi tumpuan denggi. 

 
 Pemerkasaan komuniti melalui SEDAR turut memperlihatkan komitmen 

MBPJ dalam mengadaptasi pendekatan whole-of-community dalam 

pengurusan kesihatan awam. Kerjasama strategik antara pihak 

berkuasa, komuniti, institusi pendidikan, pemaju dan pemegang taruh 

penting bagi memastikan pencegahan denggi dapat dilaksanakan. 

 
 Melalui pendekatan kerjasama dan penglibatan komuniti, MBPJ terus 

memperkukuh keupayaan pengurusan kesihatan awam di Petaling 

Jaya serta memastikan usaha pencegahan dan kawalan denggi dapat 

dilaksanakan secara lebih sistematik, responsif dan mampan. 

 
7. PROGRAM PEMUTIHAN AKTIVITI PERNIAGAAN DI PREMIS 

KEDIAMAN 

 
  MBPJ akan melaksanakan program Pemutihan Aktiviti Perniagaan di 

Premis Kediaman mulai 1 September 2026, melibatkan tiga kawasan 

iaitu Kampung Cempaka, PJ Old Town dan Sungai Way. 

 
 Program ini merupakan inisiatif MBPJ bagi menyediakan laluan 

pelesenan yang lebih teratur kepada pengusaha perniagaan sedia ada, 

di samping memastikan aktiviti perniagaan dilaksanakan secara sah, 

selamat dan bertanggungjawab dengan mengambil kira aspek 

perancangan, keselamatan, kesihatan serta kesejahteraan komuniti. 

 
 Berdasarkan bancian, sebanyak 316 premis dikenal pasti melibatkan 

21 premis di Kampung Cempaka, 202 premis di PJ Old Town dan 93 

premis di Sungai Way. Pertimbangan permohonan adalah tertakluk 

kepada lokasi, status guna tanah, jenis aktiviti serta syarat yang 

ditetapkan. 

 
 Pengusaha yang layak boleh mengemukakan permohonan Lesen 

Sementara melalui Sistem e-Lesen MBPJ atau hadir ke kaunter di lobi 

Menara MBPJ. Perkhidmatan permohonan di kaunter akan dibuka 

mulai 7 hingga 11 September 2026. Lesen Sementara diberikan untuk 

tempoh dua tahun, tertakluk kepada pematuhan syarat yang 

ditetapkan, termasuk keperluan keselamatan, pelan lakaran bangunan 

dan Insurans Liabiliti Awam dengan perlindungan minimum 

RM100,000. 

 
8. PJ WATCH: MEMPERKASA PEMANTAUAN, MENJAGA 

KEBERSIHAN BANDAR 

 
Inisiatif Program PJ Watch masih menjadi tunjang dalam memastikan 

keberkesanannya di dalam mengawal dan mengekang salah laku 

pembuangan sampah haram di kawasan Petaling Jaya.  

 
Program yang berteraskan pendidikan, pemantauan serta 

penguatkuasaan secara bersasar ini terus menerima maklum balas 

positif melalui kaedah pelaksanaannya di kawasan tumpuan awam 

seperti PJ Watch@Taman serta PJ Watch@School dalam menjadikan 

Petaling Jaya Mampan, Pintar dan Berdaya Tahan 2030. Perkongsian 

status pelaksanaan pada sepanjang tahun 2026 (Januari sehingga 24 

Ogos) adalah seperti berikut: 

 
a. Jumlah lokasi tumpuan sampah haram: 25 lokasi 

b. Jumlah lokasi tumpuan yang dilengkapi CCTV: 20 lokasi 

c. Jumlah penemuan kes melalui CCTV: 36 Kes 

d. Jumlah kompaun: 301 Kompaun 

e. Jumlah tangkapan: 143 kes 

f. Jumlah hebahan media sosial: 11 Kali 

g. Program pendidikan: 16 Kali 

h. Jumlah kes pendakwaan: 2 Kes jatuh hukum 

  
 Majlis akan terus melaksanakan tindakan penguatkuasaan bagi 

menangani isu pembuangan sampah haram mengikut perundangan 

yang diguna pakai. Sehubungan itu, Majlis menyeru warga Petaling 

Jaya sentiasa komited dalam menjaga kelestarian bandar raya demi 

kesejahteraan serta kebahagiaan penduduk Petaling Jaya. 

 
Sekian, terima kasih. 

 

TAMAT 


